
OLIY TAʼLIM MUASSASALARIDAGI IJTIMOIY 
PROFILAKTIKANING KRIMINOLOGIK ASOSLARI

Annotatsiya. Mazkur maqolada oliy taʼlim muassasalarida tahsil olayotgan talaba-yoshlar oʻrtasida 
jinoyatchilikning oldini olishning kriminologik va tashkiliy-huquqiy asoslari tahlil qilingan. Globallashuv va 
raqamlashuv sharoitida oliy taʼlim tizimining institutsional kengayishi, talabalar kontingentining ortishi 
hamda ularning duch kelayotgan iqtisodiy va virtual xavf-xatarlari yoritilgan, empirik va sotsiologik 
tadqiqotlar natijalari asosida talabalar jinoyatchiligining asosiy kriminogen determinantlari ochib berilgan. 
Shuningdek, “HEMIS” axborot tizimini “E-ijtimoiy profilaktika” platformasiga integratsiya qilish, “Ijtimoiy 
keys-menejment” metodologiyasini joriy etish orqali barvaqt profilaktika tizimini yaratish boʻyicha ilmiy-
amaliy takliflar ishlab chiqilgan.
Kalit soʻzlar: oliy taʼlim, talabalar jinoyatchiligi, ijtimoiy profilaktika, kriminogen determinantlar, 
kiberjinoyatlar, keys-menejment, HEMIS, E-ijtimoiy profilaktika.

Аннотация. В данной статье проанализированы криминологические и организационно-
правовые основы профилактики преступности среди студентов высших учебных заведений. 
Освещены институциональное расширение системы высшего образования в условиях 
глобализации и цифровизации, рост студенческого контингента, а также экономические и 
виртуальные риски, с которыми они сталкиваются. На основе эмпирических и социологических 
данных раскрыты основные криминогенные детерминанты студенческой преступности 
(финансовые трудности, стремление к легкому заработку, цифровая виктимизация и дефицит 
духовно-нравственного воспитания). Разработаны научно-практические предложения по 
созданию системы ранней профилактики путем интеграции информационной системы 
«HEMIS» в платформу «Е-социальная профилактика» и внедрения методологии «социального 
кейс-менеджмента».
Ключевые слова: высшее образование, студенческая преступность, социальная профилактика, 
криминогенные детерминанты, киберпреступления, кейс-менеджмент, HEMIS, Е-социальная 
профилактика.

Abstract. This article analyzes the criminological, organizational, and legal foundations for crime 
prevention among students in higher education institutions. It highlights the institutional expansion of higher 
education, the growth of the student body, and the economic and virtual risks they face amid globalization 
and digitalization. Based on empirical and sociological research, the main criminogenic determinants of 
student crime – such as financial difficulties, the desire for easy money, digital victimization, and a lack of 
spiritual and moral upbringing – are revealed. Furthermore, scientific and practical proposals are 
developed to establish an early prevention system by integrating the "HEMIS" information system with the 
"E-social prevention" platform and introducing the "social case management" methodology.
Keywords: higher education, student crime, social prevention, criminogenic determinants, cybercrime, 
case management, HEMIS, E-social prevention.

X
alqaro tashkilotlarning soʻnggi rasmiy hi-

sobotlariga koʻra, bugungi kunda dunyo 

boʻyicha oliy taʼlim muassasalarida 

tahsil olayotgan talabalarning umumiy soni qariyb 

269 million nafarni tashkil etib, soʻnggi oʻn yillikda 

oliy taʼlim yoshidagi yoshlarning qamrov darajasi 

qariyb 43 foizga yetgan. Biroq taʼlim olayotgan 

yoshlar sonining global miqyosda ortishi bilan bir 

qatorda, zamonaviy xalqaro kriminologik tad-

qiqotlar dunyoning rivojlangan va rivojlanayotgan 

davlatlarida yoshlar jinoyatchiligi yangi sifat bos-

qichiga koʻtarilayotganini koʻrsatmoqda. Xususan, 

transchegaraviy kiberjinoyatlar, kibermoliyaviy 

firibgarliklar hamda psixoaktiv moddalar va 

giyohvandlik vositalarining noqonuniy aylanishi 

hisobiga jinoyatlar keskin oʻsish tendensiyasini 

namoyon etmoqda. Mazkur statistik koʻrsatkichlar 

yoshlar muhitidagi deviant xatti-harakatlar shun-

chaki mahalliy muammo emas, balki transnatsi-

onal xususiyat kasb etayotgan hamda global 

miqyosdagi intellektual kapitalga tahdid solayot-

gan umuminsoniy xavf ekanini toʻliq tasdiqlaydi.

Talabalar orasida uchraydigan salbiy holatlar 

koʻpincha moddiy yetishmovchilik, hayotiy qadri-

yatlarning oʻzgarib ketishi, yangi muhitga mos-

lashishdagi qiyinchiliklar va turli jinoyatlarning 

qurboni boʻlib qolish xavfi bilan bogʻliq. Yoshlar 

mustaqil hayotni boshlagan davrda uchraydigan 

ruhiy va hayotiy toʻsiqlar, oilaviy yoki hududiy 

migratsiya jarayonlari hamda internet zanjiridagi 

nazoratsiz muhit ularning huquqiy tushunchalarga 

ega boʻlishiga toʻsqinlik qiladi. Bu esa, oʻz nav-

batida, ularning bevosita jinoyat sodir etib qoʻyishi 

yoki firibgarlarga aldanib qolishi xavfini yanada 

kuchaytiradi.

Bu holat mamlakatimiz oliy taʼlim tizimida 

tahsil olayotgan 1,6 milliondan ortiq talaba-yoshlar 

qatlamida jinoyatlarni barvaqt aniqlash, ularning 

oldini olish hamda xavf-xatarlarni bartaraf etishga 

qaratilgan milliy ijtimoiy profilaktika tizimini ilmiy 

asosda tubdan takomillashtirishni talab etadi. 

Xususan, Prezidentimiz tomonidan jamoat xavf-

sizligini taʼminlash tizimini takomillashtirish boʻ-

yicha belgilab berilgan ustuvor vazifalar taʼlim 

muassasalarida faqatgina maʼrifiy tadbirlar bilan 

cheklanib qolmasdan, balki chuqur kriminologik 

tahlil va amaliy profilaktik mexanizmlarni joriy etish 

zarurligini koʻrsatadi [1].

Ushbu maqolada oliy taʼlim maskanlarida 

jinoyatlarning oldini olish choralarini ilmiy jihatdan 

qanday tashkil etish kerakligi batafsil koʻrib chi-

qiladi. Shu bilan birga, talabalarda kutilmagan 

vaziyatlarda toʻgʻri qaror chiqarish, qiyinchiliklarga 

ruhan bardosh berish, madaniyatli boʻlish, muloqot 

qilish etikasiga rioya etishi hamda taʼlim muhitida 

xavfsizlikni taʼminlash koʻnikmalarini shakllantirish 

boʻyicha foydali taklif va tavsiyalar ishlab chiqiladi.

Bugungi kunda dunyoda 15 yoshdan 24 yosh-

gacha boʻlgan yoshlar soni qariyb 1,2 milliardga 

yetgan boʻlib, ular jahon umumiy aholisining qariyb 

16 foizini tashkil etmoqda. Biroq global miqyosda 

yoshlar taʼlimi, bandligi va sogʻligʻi bilan bogʻliq 

jiddiy ijtimoiy-gumanitar muammolar saqlanib 

qolmoqda. Jumladan, Xalqaro mehnat tashkiloti va 

YUNESKO maʼlumotlariga koʻra, millionlab yoshlar 

hamon munosib taʼlim va kasbiy koʻnikmalardan 

mahrum boʻlib, oʻn millionlab yoshlar ishsizlar toi-

fasini tashkil etmoqda. Xususan, dunyo boʻyicha 

3,2 million nafarga yaqin 15-24 yoshli oʻsmirlar va 

yoshlar VICH infeksiyasi bilan yashayotgani qayd 

etilgan. Mazkur koʻrsatkichlar har bir mamlakatni 

tashvishga solmoqda.

Jinoyatchilikni barvaqt oldini olishning zamo-

naviy konsepsiyalari doirasida yoshlar, xususan, 

oliy taʼlim muassasalari talabalari tomonidan sodir 

etiladigan jinoyatchilik profilaktikasi fundamental 

va strategik ahamiyat kasb etadi. Bu ustuvorlik, 

birinchi navbatda, Oʻzbekiston Respublikasining 

oʻziga xos demografik tuzilishi bilan bogʻliq. 

Bugungi kunda mamlakat aholisining 60 foizdan 

ortigʻini 30 yoshgacha boʻlgan yoshlar tashkil etishi 

ulkan demografik dividend hisoblanadi. Biroq, 

kriminologik nuqtayi nazardan, yoshlar qatlami-

ning bunday yuqori ulushi tizimli ijtimoiy profilaktika 

mexanizmlari ishlamagan taqdirda, jiddiy krimi-

nogen xavflarni ham keltirib chiqarishi mumkin.

Oliy oʻquv yurtlarida tahsil olayotgan talabalar 

– bu ertaga jamiyatni boshqaradigan, ilm-fan va 

iqtisodiyotni olgʻa yetaklaydigan inson kapitali, 

yurtimizning intellektual elitasi. Shu bois, ularning 

iqtisodiy zoʻriqishlar yoki virtual makondagi 

firibgarliklar qurboniga aylanib, jinoyat koʻchasiga 

kirib qolishlari nafaqat shaxs fojiasi, balki butun 

jamiyat barqarorligi uchun strategik yoʻqotishdir.

Oʻzbekiston va xorijiy davlatlarning yetakchi 

olimlari mazkur xavflarning oldini olish masalasini 

chuqur tahlil qilib, yoshlar jinoyatchiligini oʻziga xos 

ijtimoiy-psixologik hodisa sifatida baholaydilar. 

Ilmiy adabiyotlar tahlili shuni koʻrsatadiki, talabalar 

jinoyatchiligining kelib chiqish sabablari uchta 

asosiy ilmiy yondashuv asosida tushuntiriladi:

Birinchidan, ijtimoiy dezadaptatsiya va ano-

miya nazariyasi. Xorijiy olimlar R. Merton va 

Ya.I. Gilinskiyning ilmiy xulosalariga koʻra, yoshlar 

jinoyatchiligining asosini koʻpincha jamiyatdagi qad-

riyatlar tizimining yemirilishi va yangi ijtimoiy mu-

hitga moslasha olmaslik holatlari tashkil etadi [4]. 

Xususan, mustaqil hayotga qadam qoʻyish va oliy 

taʼlim muhitiga moslashish davrida talabalarda 

kuchli psixologik bosim yuzaga keladi va bu davrda 

ular deviant guruhlar taʼsiriga tez beriluvchan boʻlib 

qoladi.

Ikkinchidan, psixologik bardoshlilikning shakl-

lanmaganligi. Taniqli kriminolog Yu.M. Antonyan-

ning tadqiqotlarida taʼkidlanishicha, huquqiy ong va 

stressga chidamlilik toʻliq shakllanmagan oʻsmirlik 

va yoshlik davrida shaxs tashqi salbiy taʼsirlarga, 

ayniqsa, raqamli makondagi kiberjinoyatlar va 

moliyaviy firibgarliklarga eng koʻp uchraydigan 

qatlam hisoblanadi [5].

Uchinchidan, kompleks ijtimoiy profilaktika 

zarurati. Mahalliy kriminolog olimlar I. Ismailov, 

M. Rustambayev va boshqalar oʻz tadqiqotlarida taʼ-

kidlashicha, bugungi kunda anʼanaviy profilaktika 

usullari faqatgina maʼrifiy va quruq pand-nasihat 

choralari bilan cheklanib qolmasligi kerak [7]. Za-

monaviy kriminologik yondashuvlar taʼlim muas-

sasalarida talabalarning murakkab va nostandart 

vaziyatlarda toʻgʻri qaror qabul qilish, stressga 

chidamlilik va huquqiy madaniyatni yuksaltirish 

kompetensiyalarini shakllantirishni taqozo etadi.

Shu bois, olimlarning ilmiy xulosalariga tayan-

gan holda, globallashuv va raqamlashuv sharoitida 

talaba-yoshlar muhitida yuzaga kelayotgan yangi 

tahdidlarni barvaqt aniqlash hamda ularni bartaraf 

etishning zamonaviy kriminologik modellarini 

yaratish bugungi kunning eng dolzarb ilmiy-amaliy 

vazifasi hisoblanadi.

Talaba-yoshlar oʻrtasidagi jinoyatchilik muam-

mosining kelib chiqishi va uni bartaraf etish zarura-

tini ikki asosiy guruhga, yaʼni obyektiv va subyektiv 

omillarga ajratib tahlil qilish maqsadga muvofiqdir.

Masalaning obyektiv sabablariga eʼtibor qarat-

sak, bugungi globallashuv va raqamlashuv davrida 

transchegaraviy kiberjinoyatlar, narkotrafik hamda 

turli buzgʻunchi mafkuraviy tahdidlar asosan jami-

yatning eng faol qatlami boʻlgan talabalar audi-

toriyasiga yoʻnaltirilganini anglaymiz. Bu esa yosh-

larning naqadar jiddiy tashqi xavflar qurshovida 

ekanini koʻrsatadi.

Muammoning subyektiv sabablari esa bevo-

sita talabalarning ichki ruhiyati va shaxsiy mos-

lashuv jarayonlari bilan izohlanadi. Ayrim yoshlar 

ongida qonun-qoidalarni mensimaslik yoki ularga 

ishonmaslik holatlarining uchrashi, mustaqil 

hayotga va oliy taʼlim muhitiga moslashishdagi 

ruhiy qiyinchiliklar, shuningdek, maʼnaviy-axloqiy 

tarbiyadagi ayrim uzilishlar ularni jinoyat yoʻliga 

kirib qolishiga zamin yaratmoqda.

Aynan shu omillarni hisobga olgan holda, 

tadqiqotimizda institutsional yechim sifatida 

“Ijtimoiy profilaktika xizmati” va uning doirasida 

qoʻllaniladigan “Ijtimoiy keys-menejment” – 

muammoli vaziyatdagi shaxs bilan yakka tartibda 

ishlash metodologiyasi ilgari surilmoqda.

Mazkur innovatsion mexanizm muammoli 

vaziyatga tushib qolgan talabalarga manzilli 

yordam koʻrsatish orqali ularning jamiyat bilan 

sogʻlom aloqalarini mustahkamlaydi. Natijada, bu 

tizim nafaqat jinoyatlarning barvaqt oldini oladi, 

balki davlatimizning ichki xavfsizligi va barqaror-

ligini himoya qiluvchi mustahkam kriminologik 

qalqon vazifasini bajaradi.

Shuningdek, Oʻzbekiston Respublikasida oliy 

taʼlim tizimining kengayishi va talabalar sonining 

keskin ortishi ushbu ijtimoiy qatlam orasidagi 

jinoyatchilikni alohida, mustaqil ilmiy tadqiqot 

yoʻnalishi sifatida oʻrganishni taqozo etmoqda.

Rasmiy maʼlumotlarga koʻra, bugungi kunda 

mamlakatimizda jami 207 ta oliy taʼlim muassasasi 

faoliyat koʻrsatyapti. Ularning 101 tasi davlat ta-

sarrufidagi, 74 tasi nodavlat va 32 tasi xorijiy oliy 

taʼlim muassasalari hisoblanadi. Ushbu muassa-

salarda tahsil olayotgan talabalarning umumiy soni 

1 611 231 nafarni tashkil etib, bu raqam 879 883 va 

731 348 nafarlik demografik taqsimotda aks etadi 

[7]. 

Taʼlim makonida bunday ulkan yoshlar qat-

lamining shakllanishi juda katta intellektual kapi-

talning bir joyda jamlanishini anglatadi. Ammo, shu 

bilan birga, bu jarayon jamiyatdagi ijtimoiy nazorat 

tizimi oldiga mutlaqo yangi, tizimli xavf-xatarlar va 

profilaktik vazifalarni ham qoʻymoqda. Bu esa 

talabalar muhitida xavfsizlikni taʼminlashga doir 

yangicha yondashuvlarni ishlab chiqishni talab 

qiladi. Oliy taʼlim tizimidagi bunday miqdoriy va 

sifat oʻzgarishlari, shuningdek, anʼanaviy nazorat 

mexanizmlarining zaiflashuvi oqibatida talaba-

yoshlar oʻrtasida jinoyatchilikning sezilarli darajada 

faollashuvi kuzatilmoqda.

Statistik maʼlumotlarga murojaat qilsak, va-

ziyatning qanchalik murakkab ekanini koʻrish 

mumkin. Xususan, 2025-yil yakunlari boʻyicha 

olingan statistik maʼlumotlar ham bu boradagi 

vaziyatning naqadar jiddiy ekanini koʻrsatadi. 

Maʼlumotlarga koʻra, oʻtgan yil davomida 544 nafar 

talaba tomonidan  590 ta jinoyat sodir etilgan [7]. 

Bu oʻrinda eng achinarli va eʼtibor qaratish lozim 

boʻlgan jihat shundaki, tahlillarga koʻra, mazkur 

jinoyatlarning barchasi “oldini olish mumkin 

boʻlgan jinoyatlar” toifasiga kiradi. Bu koʻrsatkich 

jinoyat sodir etgan jami yoshlarga nisbatan 4,1 

foizni tashkil etadi. Garchi bu raqam umumiy 

miqyosda kichikdek tuyulsa-da, jamiyatning eng 

ziyoli va istiqbolli qatlami hisoblangan talabalar 

muhitida bunday koʻrsatkichning mavjudligi oʻta 

xavotirli ogohlantirishdir.

Mazkur jinoyatlarning hududiy taqsimoti ham 

oʻziga xos kriminologik manzaraga ega. Talabalar 

tomonidan sodir etilgan oldini olish mumkin boʻlgan 

jinoyatlarning asosiy qismi, yaʼni qariyb 59,9 foizi 

respublikamizning asosiy 5 ta hududi hissasiga 

toʻgʻri keladi [7]. Xususan, bu borada Toshkent 

shahri va Toshkent viloyati yetakchilik qilmoqda. 

Keyingi oʻrinlarda esa Samarqand, Buxoro va 

Andijon viloyatlari qayd etilgan.

Zero, mazkur hududlarda talabalar jinoyat-

chiligi yuqori koʻrsatkichni tashkil etayotganini 

oʻziga xos sabablari mavjud. Buni ilmiy-amaliy 

jihatdan quyidagicha izohlash mumkin: ushbu 

hududlar mamlakatimizning asosiy yirik taʼlim 

markazlari hisoblanadi va ularda oliy taʼlim muas-

sasalari hamda talabalar soni eng koʻp jamlangan. 

Tabiiyki, boshqa viloyatlardan kelib oʻqiyotgan 

yoshlarning ichki migratsiyasi, ijara va yashash 

xarajatlari bilan bogʻliq iqtisodiy zoʻriqishlar, 

shuningdek, katta shahar muhitiga ijtimoiy-

psixologik moslashishdagi qiyinchilik va stresslar 

aynan shu markazlarda yaqqolroq namoyon 

boʻladi.

Demak, yuqoridagi raqamlar yana bir bor 

taʼlim muassasalarida tizimli profilaktikaning 

naqadar zarurligini tasdiqlaydi. Oldini olish mumkin 

boʻlgan jinoyatlar – aslida, vaqtida aniqlanmagan 

muammolar va eʼtiborsiz qoldirilgan ijtimoiy-ruhiy 

zoʻriqishlarning oqibati. Ayniqsa, eng koʻp jinoyat 

sodir etilayotgan mazkur 5 ta hududdagi oliy taʼlim 

muassasalarida ijtimoiy profilaktika mexanizm-

larini joriy etish va birinchi navbatda, kuchaytirilgan 

tartibda ishlashi maqsadga muvofiqdir.

Ushbu salbiy tendensiya talabalarning ijtimoiy 

va huquqiy nazoratdan qanchalik uzilib qolganini 

koʻrsatadi. Eng yomoni, bu koʻrsatkichlar taʼlim 

maskanlaridagi sogʻlom akademik muhitga turli 

jinoiy odatlar, yot qarashlar va tushunchalar kirib 

borayotganidan dalolat beradi. Bu esa zudlik bilan 

taʼlim maskanlarida yangicha profilaktik mexa-

nizmlarni joriy etishi zaruratini koʻrsatadi.

Talabalik davri oʻziga xos murakkab ijtimoiy 

jarayon boʻlib, bu davrda yoshlar koʻpincha moddiy 

qiyinchiliklar, xususan, shartnoma toʻlovlari va 

kundalik yashash xarajatlari hamda Internet 

olamidagi xavf-xatarlar bilan yuzma-yuz keladi. 

Mana shu ijtimoiy dinamika va iqtisodiy zoʻriqish-

larni inobatga olgan holda, talabalar qatlamini 

davlat xavfsizligi va strategik barqarorlik nuqtayi 

nazaridan alohida mustaqil kriminologik obyekt 

sifatida tahlil qilish nihoyatda zarur.

Mazkur vazifani amalda taʼminlashning insti-

tutsional yechimi sifatida oliy taʼlim tizimidagi 

raqamli infratuzilmani, xususan, “HEMIS” axborot 

tizimini bevosita “E-ijtimoiy profilaktika” platfor-

masiga integratsiya qilish maqsadga muvofiqdir.

Ushbu raqamli integratsiyadan koʻzlangan 

asosiy maqsad 1,6 milliondan ortiq yoshlar qat-

lamini xato qilganidan soʻng maʼmuriy tazyiq bilan 

jazolash emas, balki jinoyatga yetaklovchi ilk xavf 

belgilari, barvaqt kriminogen indikatorlar paydo 

boʻlgandayoq ularni aniqlash va yoshlarga vaqtida 

manzilli ijtimoiy-gumanitar yordam koʻrsatishdan 

iboratdir. Bu tizim jamiyatning eng muhim intel-

lektual qatlamini jinoyatchilikdan himoya qilishning 

yangi, insonparvar nazariy-amaliy poydevori boʻlib 

xizmat qiladi.

Talabalar oʻrtasidagi jinoyatchilikning insti-

tutsional, yaʼni bevosita oliy taʼlim muassasalari 

kesimidagi tahlili ayrim oʻquv yurtlarida kriminogen 

vaziyat boshqalariga nisbatan ancha murak-

kabligini koʻrsatmoqda. Xususan, tadqiqotlar 

davomida shakllantirilgan “10 dan ortiq talabalari 

jinoyat sodir etgan oliy taʼlim muassasalari reytingi” 

taʼlim jarayonida ijtimoiy profilaktika va ichki 

nazorat mexanizmlarini tubdan qayta koʻrib 

chiqishni taqozo etadi.

Mazkur oʻziga xos reytingda 2025-yil davo-

mida “antireyting”ning yetakchi oʻrinlarini asosan 

poytaxtda joylashgan yirik universitetlar egallagani 

kuzatilmoqda. Jumladan, Toshkent davlat iqtiso-

diyot universiteti 51 nafar talabasi jinoyatga qoʻl 

urgani bilan mazkur salbiy roʻyxatda birinchi oʻrin-

da qayd etilgan. Undan keyingi oʻrinlarda Toshkent 

davlat transport universiteti 32 nafar hamda 

Toshkent davlat texnika universiteti 27 nafar tala-

balari jinoyat sodir etgan boʻlib, yuqori koʻrsatkichni 

egallagan. Ushbu holat ulkan kontingentga ega, 

megapolis muhitida joylashgan va respublikaning 

turli hududlaridan kelib oʻqiyotgan talabalar jam-

langan muassasalarda ijtimoiy-psixologik mos-

ashuv hamda iqtisodiy zoʻriqish jarayonlari ancha 

keskinroq kechishidan dalolat beradi.

Shuningdek, statistik tahlillar nafaqat davlat 

tasarrufidagi oliygohlarda, balki nodavlat va 

hududiy taʼlim muassasalarida ham jinoyatchilik 

koʻrsatkichlari yuqori ekanini oshkor qilmoqda. 

Toshkent amaliy fanlar universiteti (26 nafar) va 

Alfraganus universiteti (23 nafar) kabi xususiy 

sektor vakillari, shuningdek, Buxoro davlat uni-

versiteti (24 nafar), Samarqand davlat universiteti 

(24 nafar), Andijon tibbiyot instituti (22 nafar) va 

Buxoro muhandislik-texnologiya instituti (22 nafar) 

kabi viloyatlardagi yetakchi oliygohlar ham ushbu 

roʻyxatdan joy olgan.

Bu koʻrsatkichlar taʼlim shakli va hududidan 

qatʼi nazar, yoshlar muhitida deviant xulq-atvor 

shakllanishining tizimli sabablari mavjudligini tas-

diqlaydi. Mazkur statistik manzara yuqorida nom-

lari keltirilgan taʼlim muassasalarida talabalarning 

ijtimoiy muammolarini barvaqt aniqlash, ularni 

raqamli viktimizatsiyadan himoya qilish hamda 

tadqiqotimizda ilgari surilayotgan “Ijtimoiy profi-

laktika” tizimini birinchi navbatda va kuchaytirilgan 

tartibda joriy etish zarurligini ilmiy-amaliy jihatdan 

toʻliq asoslab beradi.

Ushbu institutsional disproporsiya va xavfli 

nuqtalarning mavjudligi oliy taʼlim tizimida pre-

ventiv chora-tadbirlarni umumiy va yuzaki tarzda 

emas, balki aynan kriminogen xavf darajasi yuqori 

boʻlgan mazkur universitetlar profilidan kelib chi-

qib, maqsadli va differensial shaklda tashkil etishni 

taqozo etadi. Bu esa tadqiqotda ilgari surilayotgan 

oliy taʼlim muassasalarida “Ijtimoiy profilaktika”ni 

tashkil etish mexanizmini, birinchi navbatda, aynan 

ushbu kriminal faollik yuqori boʻlgan taʼlim maskan-

larida pilot loyiha sifatida sinovdan oʻtkazish 

zaruratini ilmiy jihatdan toʻliq asoslab beradi.

Mazkur OTMlarda “HEMIS” axborot tizimini 

bevosita “E-ijtimoiy profilaktika” yagona platfor-

masiga raqamli integratsiya qilish orqali yangicha 

profilaktik muhit yaratiladi. Natijada ushbu uni-

versitetlardagi xavf guruhiga mansub talabalarning 

akademik oʻzlashtirishi va ijtimoiy-iqtisodiy indi-

katorlarini avtomatlashtirilgan tarzda monitoring 

qilish imkoniyati paydo boʻladi. Eng muhimi, 

mazkur tizim muammoli talabalarga nisbatan 

maʼmuriy tazyiq oʻtkazish yoki jazolash emas, balki 

ularni inqirozdan qutqarishga qaratilgan individual 

reabilitatsiya dasturlarini zudlik bilan ishga 

tushirish imkonini yaratadi.

Kriminologiya tadqiqot instituti tomonidan olin-

gan empirik maʼlumotlarga koʻra, 2026-yil davo-

mida talabalar tomonidan sodir etilgan jinoyatlar 

tarkibida eng yuqori koʻrsatkich mulkiy tajovuz-

larga toʻgʻri kelmoqda. Xususan, oʻgʻrilik jinoyati 

boʻyicha jami 99 ta holat qayd etilgan boʻlsa, 

ikkinchi oʻrinni 35 ta holat bilan firibgarlik jinoyati 

egallab turibdi. Umumiy jinoyatchilik tuzilmasida 

ushbu ikki turdagi jinoyatning yetakchi oʻringa 

chiqishi bevosita talabalarning iqtisodiy ahvoli 

hamda raqamli makondagi transformatsiya jara-

yonlari bilan izohlanadi.

Mazkur tendensiyaning asl sabablarini aniq-

lash maqsadida 11 321 nafar respondent-talabani 

qamrab olgan keng koʻlamli ijtimoiy soʻrovnoma 

oʻtkazildi. Tadqiqot natijalari jinoyatga undovchi 

asosiy omillarni quyidagicha tasniflash imkonini 

berdi:

Tadqiqot doirasida ishtirokchilarga berilgan 

“Sizningcha, talabalarni jinoyatga undaydigan 

asosiy sabablar nimalar?” degan savolga olingan 

javoblar muammoning naqadar koʻp qirrali ekanini 

va u bir qator ijtimoiy-iqtisodiy omillarga borib 

taqalishini koʻrsatdi. Soʻrovnomada qatnashgan 

respondentlarning fikrlari asosan quyidagi yoʻna-

lishlar boʻyicha taqsimlangan:

TAHLIL, TADQIQOT VA ILMIY-NAZARIY QARASHLARTAHLIL, TADQIQOT VA ILMIY-NAZARIY QARASHLAR

Moliyaviy qiyinchilik (5959 nafar), eng yuqori 

koʻrsatkich. Respondentlarning mutlaq koʻpchiligi 

talabalarni jinoyatga yetaklovchi asosiy sabab 

sifatida aynan moddiy yetishmovchilik va iqtisodiy 

zoʻriqishlarni qayd etgan. Bu holat talabalar ola-

digan stipendiyaning kundalik yashash xarajat-

larini qoplay olmasligi hamda toʻlov-kontrakt yuki-

ning ogʻirligi bilan bevosita bogʻliq. Iqtisodiy ehti-

yojlarning qondirilmasligi talabalarni noqonuniy da-

romad topish yoʻllarini izlashga majbur qilmoqda.

Oila va muhit taʼsiri (4083 nafar). Ikkinchi 

oʻrinda nosogʻlom oilaviy muhit, ota-ona nazorati-

ning sustligi va talabani oʻrab turgan mikromuhit-

ning salbiy taʼsiri deb belgilagan. Respondent-

larning sezilarli qismi jinoyatga yetaklovchi sabab 

sifatida nosogʻlom mikromuhitni koʻrsatgan. Bunda 

oiladagi zoʻravonlik holatlarining talaba ruhiyatiga 

taʼsiri hamda ota-onalarning mehnat migratsi-

yasida ekanligi sababli farzandlarning nazoratsiz 

qolishi kuzatiladi. Oqibatda, yangi ijtimoiy muhitga 

moslasha olmagan yoshlar ijtimoiy izolyatsiyaga 

tushib, boʻsh vaqtlarini mazmunsiz oʻtkazadi va 

psixologik bosimlarga bardosh bera olmay, tez 

ogʻib ketishadi.

Oson pul topish istagi (3803 nafar). Mehnat 

qilmasdan, tez va oson boyish maqsadida turli 

qingʻir yoʻllarga kirib ketish holatlari talabalar 

jinoyatchiligini keltirib chiqaruvchi eng xavfli va 

murakkab motivlardan biri sifatida baholandi. 

Ushbu koʻrsatkichning yuqoriligi faqatgina moddiy 

yetishmovchilik bilan emas, balki bugungi yosh-

larning dunyoqarashi va qadriyatlar tizimida yuz 

berayotgan keskin oʻzgarishlar bilan izohlanadi.

Internet va ijtimoiy tarmoq taʼsiri (3605 nafar), 

yaʼni bugungi axborot makonidagi virtual aldovlar, 

firibgarliklar hamda destruktiv kontentlarning 

yoshlar ongiga taʼsiri yuqoriligicha qolmoqda. 

Bugungi kunda ijtimoiy tarmoqlar (Instagram, 

TikTok va boshqalar) orqali targʻib qilinayotgan 

“hashamatli hayot”, qimmatbaho buyumlar va tez 

boyish kontentlari talabalarda sunʼiy isteʼmolchilik 

ehtiyojlarini shakllantirmoqda. Real daromad va 

virtual makondagi havas oʻrtasidagi disproporsiya 

yoshlarni halol va mashaqqatli mehnatni chetlab 

oʻtib, eng qisqa yoʻl bilan daromad topishga 

undaydi.

Halol mehnat qadriyatlarining yemirilishi, yaʼni 

ayrim talabalar orasida uzoq muddatli va tizimli 

mehnat qilish, oʻz ustida ishlash va bilim orqali 

sekin-asta karyera qilish jarayoni “eskirgan” yoki 

“samarasiz” usul sifatida qabul qilinmoqda. Buning 

oʻrniga hech qanday jismoniy yoki intellektual kuch 

sarflamasdan turib, onlayn qimor, totalizator yoki 

moliyaviy piramidalar orqali boyish kayfiyati avj 

olmoqda.

Raqamli jinoyatlarning “psixologik toʻsiq-

sizligi”. Oson pul topish istagidagi talabalar koʻ-

pincha kibermakondagi jinoyatlarni, masalan, 

birovning plastik kartasidan pul yechib olish, soxta 

eʼlonlar orqali aldash, “dropperlik” xizmatlari 

koʻrsatishni anʼanaviy jinoyatdek qabul qilmaydilar. 

Jabrlanuvchining yuzini koʻrmaslik va jismoniy 

muloqotning yoʻqligi ularda jinoyat sodir etishdagi 

ichki psixologik toʻsiqni pasaytirib yuboradi. 

Oson pul topish yoʻliga kirgan talaba oʻz xatti-

harakatlarini “hamma shunday qilyapti”, “bu shun-

chaki biznes”, “men hech kimni oʻldirganim yoʻq” 

qabilidagi vajlar bilan oqlashga moyil boʻladilar.

Maʼlumotsizlik va maʼnaviy tarbiya yetish-

masligi (2658 nafar). Huquqiy ongning pastligi, 

hayotiy qadriyatlar va maʼnaviy immunitetning 

toʻliq shakllanmaganligi talabalar orasida deviant 

xulq-atvor va jinoyatchilikka zamin yaratuvchi 

muhim ijtimoiy-psixologik omil sifatida eʼtirof 

etilgan. Ushbu koʻrsatkich oliy taʼlim bosqichida 

faqatgina kasbiy bilim berish bilan cheklanib 

qolmasdan, balki shaxsning dunyoqarashi va 

huquqiy madaniyatini shakllantirishda quyidagi 

tizimli boʻshliqlar mavjudligini koʻrsatadi:

Huquqiy nigilizm va huquqiy savodsizlik. 

Talaba-yoshlar muhitida huquqiy ongning yetarli 

darajada shakllanmagani ularning sodir etayotgan 

xatti-harakatlarining huquqiy oqibatlarini toʻliq 

anglab yetmasligiga yoki qonun talablariga nis-

batan bepisand munosabatda boʻlish holatlariga 

sabab boʻlmoqda. Bu holat yoshlarning kundalik 

faoliyatida jiddiy kriminogen xavflarni keltirib 

chiqaradi.

Amaliy tahlillar shuni koʻrsatadiki, qonun 

normalaridan xabardor boʻlmaslik yoki ularning 

masʼuliyatini chuqur his etmaslik yoshlarning 

koʻpincha oʻzlari sezmagan holda turli jinoiy 

guruhlar, noqonuniy uyushmalar va huquqbuzar-

liklar doirasiga tortilib ketishiga sharoit yaratadi. 

Ayniqsa, raqamli makondagi huquqiy savodsizlik 

ayrim talabalarning internet orqali sodir etiladigan 

jinoyatlarning asl mohiyatini tushunmasdan turib, 

oddiy “onlayn yordamchi” yoki ishtirokchiga ay-

lanib qolishiga olib kelmoqda.

Mazkur salbiy tendensiya oliy taʼlim muas-

sasalarida faqatgina umumiy targʻibot ishlari bilan 

cheklanib qolmasdan, balki talabalarning huquqiy 

madaniyatini yuksaltirish, ularda qonunga hurmat 

va qonuniylikni taʼminlash ruhini shakllantirishga 

qaratilgan maqsadli hamda tizimli huquqiy taʼlim 

mexanizmlarini kuchaytirishni taqozo etadi.

Maʼnaviy immunitet va mafkuraviy boʻshliq. 

Globallashuv va zamonaviy axborot xurujlari 

mislsiz darajada kuchaygan davrda yoshlarning 

ongi va dunyoqarashi uchun kurash keskin tus 

olmoqda. Oliy taʼlim bosqichida maʼnaviy-axloqiy 

tarbiyaning zaiflashuvi hamda milliy qadriyatlarga 

asoslangan barqaror maʼnaviy immunitetning toʻliq 

shakllanmaganligi talabalarni turli buzgʻunchi va 

destruktiv yot gʻoyalarning taʼsiriga oʻta beriluv-

chan qilib qoʻymoqda.

Ayniqsa, raqamli makonda turli yot va begona 

qadriyatlarning ommaviy ravishda targʻib qilinishi 

yoshlarda tanqidiy fikrlashni pasaytirib yuboradi. 

Natijada ayrim talabalar bunday yod gʻoyalarni 

sogʻlom qadriyat sifatida qabul qilishga, ularni 

chuqur tahlil qilmasdan koʻr-koʻrona ergashishga 

moyil boʻlib qoladilar. Bu esa, oʻz navbatida, yosh-

larning turli radikal oqimlar, buzgʻunchi submada-

niyatlar va noqonuniy uyushmalar taʼsiriga tushib 

ketish xavfini keskin oshiradi.

Mazkur salbiy holatlar taʼlim muassasalarida 

faqatgina huquqiy targʻibot bilan cheklanib qol-

masdan, balki talabalarda mafkuraviy immunitetni 

kuchaytirish, milliy oʻzlikni anglash va sogʻlom 

dunyoqarashni shakllantirishga qaratilgan ustuvor 

tarbiyaviy mexanizmlarni yanada kuchaytirishni 

taqozo etadi.

Shaxsiy masʼuliyat va kelajakni anglash 

hissining pastligi. Talaba-yoshlar hayotida aniq 

maqsadlarning yoʻqligi, vaqtni toʻgʻri taqsimlay 

olmaslik hamda ongli ravishda fikrlash oʻrniga 

vaqtinchalik kundalik kayfiyat va hissiyotlar 

oqibatida ish tutish ularning qisqa fursat ichida 

notoʻgʻri va falokatli qarorlar qabul qilishiga zamin 

yaratadi.

Bundan tashqari, yoshlarning jamiyat oldidagi 

burchi va masʼuliyatini hamda oliy oʻquv yurtida 

tahsil olayotgan intellektual elita sifatidagi yuksak 

maqomini toʻliq anglab yetmasliklari ularda ijtimoiy 

masʼuliyat hissining pasayishiga olib keladi. Maz-

kur psixologik va ijtimoiy beparvolik oqibatida ular 

yengil-yelpi hayot tarziga berilib, oxir-oqibat turli 

huquqbuzarliklar va jinoiy yoʻlga kirib ketish xavfi 

bilan yuzma-yuz qolmoqdalar.

Olib borilgan kriminologik va sotsiologik tad-

qiqotlar shuni yaqqol tasdiqlaydiki, talabalar 

oʻrtasida jinoyatchilikning oldini olishda anʼanaviy 

va yuzaki yondashuvlardan voz kechib, asosiy 

eʼtiborni ularning ijtimoiy-iqtisodiy muammolarini 

hal etishga, taʼlim muassasalarida sogʻlom akade-

mik muhit yaratishga hamda raqamli makondagi 

xavfsizligini taʼminlashga qaratish maqsadga 

muvofiq. Tadqiqot natijalari va aniqlangan deter-

minantlar asosida milliy qonunchilik va huquqni 

qoʻllash amaliyotiga tizimli preventiv innovat-

siyalarni kiritish yuzasidan quyidagi ilmiy-amaliy 

takliflar ishlab chiqildi:

1. Normativ-huquqiy bazani takomillashtirish. 

Birinchi navbatda, barcha oliy taʼlim muassasalari 

uchun hukumat darajasidagi qarorga asosan 

yagona va majburiy boʻlgan Ijtimoiy profilaktikani 

tashkil etish toʻgʻrisidagi nizomni tasdiqlash hamda 

unda talabalar oʻrtasida jinoyat sodir etilishining 

barvaqt oldini olish yuzasidan qatʼiy va aniq 

preventiv talablarni belgilab qoʻyish zarur.

2. Profilaktika inspektorlari faoliyatini trans-

formatsiya qilish. Oliy taʼlim muassasalariga birik-

tirilgan profilaktika inspektorlarining ish uslubini 

tubdan yangilab, ular tomonidan talabalarning 

kundalik ijtimoiy-iqtisodiy ahvolini tizimli ravishda 

monitoring qilib boruvchi taʼsirchan “Ijtimoiy 

profilaktika” mexanizmini joriy etish talab etiladi.

3. Raqamli integratsiya va platformalarni yara-

tish. Zamonaviy texnologiyalarni jalb qilgan holda, 

oliy taʼlim jarayonlarini boshqaruvchi “HEMIS” 

axborot tizimini bevosita davlatning “E-ijtimoiy 

profilaktika” yagona elektron platformasiga inte-

gratsiya qilish hamda virtual makonda talabalar 

uchun xavfsiz muloqot muhitini yaratish lozim.

4. Iqtisodiy qoʻllab-quvvatlash va sogʻlom 

raqobat. Iqtidorli hamda ijtimoiy himoyaga muhtoj 

talabalar uchun maxsus grant loyihalarini, sovrinli 

tanlovlarni tizimli tashkil etish orqali taʼlim muas-

sasasida sogʻlom raqobat muhitini yaratish va 

ularni iqtisodiy jihatdan qoʻllab-quvvatlash tizimini 

yoʻlga qoʻyish maqsadga muvofiqdir.

Fikrimizcha, ekstraditsiya jarayonida Interpol 

MMBning protsessual maqomini Jinoyat-prot-

sessual kodeksi darajasida aniq belgilash, shu-

ningdek, axborot almashuvi va soʻrovlarni tekshi-

rish mexanizmlarini yagona standartlar asosida 

normativ jihatdan mustahkamlash maqsadga 

muvofiqdir. 

Tadqiqot natijalari quyidagilardan iborat:

Ekstraditsiya jarayonida Interpol MMB axborot 

almashuvi bilan cheklanmagan holda, huquqiy filtr 

va protsessual muvofiqlashtirish funksiyalarini 

bajaruvchi institutsional subyekt sifatida namoyon 

boʻlishi asoslandi.

Oʻzbekiston qonunchiligida MMBning ekstra-

ditsiya jarayonidagi oʻrni asosan idoralararo hujjat-

lar orqali tartibga solingani, bu esa uning protses-

sual maqomini aniqlashtirish zaruratini keltirib 

chiqarishi koʻrsatildi.

Interpol axborot tizimlaridan foydalanish eks-

traditsiya qarorlarining huquqiy asoslanganligi va 

inson huquqlari kafolatlarini taʼminlashda hal qiluv-

chi ahamiyatga ega ekani ilmiy jihatdan asoslandi.

Ekstraditsiya jarayonida MMB faoliyatini milliy 

protsessual qonunchilik darajasida aniq belgilash 

xalqaro standartlar bilan uygʻunlikni taʼminlashi 

isbotlandi.

Foydalanilgan manbalar

1. Oʻzbekiston Respublikasi Vazirlar Mahkamasining “Oʻzbekiston Respublikasining Jinoyat politsiyasining 
xalqaro tashkiloti (Interpol)ga kirishi toʻgʻrisida”gi qarori // Oʻzbekiston Respublikasi Vazirlar Mahkamasi.  – 
05.03.1994. – № 118. 
2. Oʻzbekiston Respublikasi Vazirlar Mahkamasining “Oʻzbekiston Respublikasida Interpolning Milliy 
markaziy byurosi faoliyatini takomillashtirish chora-tadbirlari toʻgʻrisida”gi qarori // Oʻzbekiston Respublikasi 
Vazirlar Mahkamasi. – 02.06.2017. – № 343. 
3. Oʻzbekiston Respublikasi Ichki ishlar vazirligining “Oʻzbekiston Respublikasi ichki ishlar organlarida 
Interpol milliy markaziy byurosining faoliyatini tartibga solish toʻgʻrisida”gi buyrugʻi // Oʻzbekiston 
Respublikasi Ichki ishlar vazirligi. – Toshkent shahri, 26.11.2022. – № 515.
4. Колесников В.А. Международно-правовые основы сотрудничества по линии Интерпола // Вестник 
Воронежского института МВД России. – 2014. – № 2. – [с.32].
5. Oʻzbekiston Respublikasi Prezidentining “Oʻzbekiston Respublikasida Interpol Milliy markaziy byurosi 
faoliyatini takomillashtirish chora-tadbirlari toʻgʻrisida”gi farmoni // «Lex – Oʻzbekiston» rasmiy huquqiy 
axborot tizimi. – 09.02.2024. – URL: https://lex.uz/docs/818372?twolang=1. –  Murojaat sanasi: 05.12.2025.
6. Oʻzbekiston Respublikasining Jinoyat-protsessual kodeksi // «Lex – Oʻzbekiston» rasmiy huquqiy axborot 
tizimi. – 22.09.1994. – URL: https://lex.uz/docs/111460. – Murojaat sanasi: 05.12.2025.
7. Constitution of the International Criminal Police Organization – INTERPOL (ICPO-INTERPOL). – Adopted 
by the General Assembly, Vienna, 1956 (with amendments up to 2023). – Lyon: ICPO-INTERPOL, 2023.
8. INTERPOL. I-24/7 Global Police Communications System. – URL: https://www.interpol.int/How-we-
work/INTERPOL-Global-Complex-for-Innovation/I-24-7. – Murojaat sanasi: 05.12.2025.
9. Interpolning Oʻzbekiston Respublikasidagi Milliy markaziy byurosining Oʻzbekiston Respublikasining 
huquqni muhofaza qiluvchi organlari va boshqa vakolatli idoralari bilan hamkorlik qilish tartibi toʻgʻrisidagi 
Yoʻriqnomasi
10. Convention for the Protection of Individuals with regard to Automatic Processing of Personal Data (ETS 
No.108). – Strasbourg: Council of Europe, 1981 (as amended). – URL: https://www.coe.int/en/ 
web/conventions/full-list/-/conventions/treaty/108
11. Constitution of the International Criminal Police Organization – INTERPOL, art. 3; Universal Declaration 
of Human Rights, 1948, arts. 5, 9, 10; International Covenant on Civil and Political Rights, 1966, arts. 7, 9, 14; 
European Convention on Extradition, 1957, arts. 3, 11; Convention against Torture and Other Cruel, Inhuman 
or Degrading Treatment or Punishment, 1984, art. 3; INTERPOL Rules on the Processing of Data.

XORIJIY DAVLATLARDA HUQUQBUZARLIKLAR 
PROFILAKTIKASINI TASHKIL ETISHNING QIYOSIY-

HUQUQIY ASOSLARI VA RIVOJLANISH TENDENSIYALARI

Annotatsiya. Mazkur maqolada ayrim rivojlangan xorijiy davlatlarda huquqbuzarliklar profilaktikasini 
tashkil etishning huquqiy va institutsional asoslari qiyosiy-huquqiy jihatdan tahlil qilingan. Xususan, Rossiya 
Federatsiyasi, Belarus Respublikasi, Germaniya, Buyuk Britaniya hamda Amerika Qoʻshma Shtatlarida 
huquqbuzarliklarning oldini olish tizimi, subyektlari, profilaktik choralarning turlari va zamonaviy 
mexanizmlari oʻrganilgan. Shuningdek, ushbu davlatlarda jamoatchilik bilan hamkorlik, huquqiy maʼrifat, 
raqamli texnologiyalar, videokuzatuv tizimlari, “Community policing” modeli hamda individual profilaktika 
institutlarining samaradorligi yoritilgan. 
Kalit soʻzlar: huquqbuzarliklar profilaktikasi, jamoat xavfsizligi, qiyosiy-huquqiy tahlil, profilaktika 
subyektlari, individual profilaktika, viktimologiya, huquq-tartibot organlari, jinoyatchilikning oldini olish. 

Аннотация. В данной статье представлен сравнительно-правовой анализ правовых и 
институциональных основ организации профилактики преступности в ряде развитых 
зарубежных стран. В частности, рассматриваются система профилактики преступности, 
субъекты, виды профилактических мер и современные механизмы в Российской Федерации, 
Республике Беларусь, Германии, Великобритании и Соединенных Штатах Америки. Также 
рассматриваются вопросы общественного сотрудничества, правового просвещения, цифровых 
технологий, систем видеонаблюдения, модели «общественной полиции» и эффективности 
отдельных профилактических институтов в этих странах.
Ключевые слова: профилактика правонарушений, общественная безопасность, сравнительно-
правовой анализ, субъекты профилактики, индивидуальная профилактика, виктимология, 
правоохранительные органы, предупреждение преступности.

Abstract. This article presents a comparative legal analysis of the legal and institutional frameworks for 
organizing crime prevention in certain developed foreign countries. Specifically, it examines the crime 
prevention systems, participating entities, types of preventive measures, and modern mechanisms 
employed in the Russian Federation, the Republic of Belarus, Germany, Great Britain, and the United 
States. Furthermore, the article highlights the effectiveness of public cooperation, legal education, digital 
technologies, video surveillance systems, the "community policing" model, and mechanisms for individual 
prevention in these countries.
Keywords: crime prevention, public safety, comparative legal analysis, crime prevention entities, individual 
prevention, victimology, law enforcement agencies, crime prevention.

H
ar qanday jamiyatda amalga oshi-

rilayotgan islohotlar, qabul qilinayotgan 

normativ hujjatlar, avvalambor, ushbu 

jamiyatda yashayotgan aholining yashash tarzi, 

mentaliteti, urf-odatlarini, hattoki, oiladagi tarbiya, 

odob-axloq qoidalarini hisobga olgan holda 

amalga oshirilishi zarur. Chunki qabul qilinayotgan 

har qanday qonun kelajakda kutilgan natijani 

berishi uchun jamiyatdagi ijtimoiy omillar ulkan 

ahamiyat kasb etadi.

Barcha davlatlarda huquqbuzarliklar profi-

laktikasi va xavfsizligini taʼminlash faoliyati turli 

yoʻllar, usullar bilan taʼminlanadi [1]. Ushbu sohada 

har bir davlat oʻziga xos  tajribaga ega boʻlib, ilgʻor 

tajribalarni oʻrganish hamda ularni yurtimiz jamoat 

tartibi va xavfsizligini taʼminlash tizimiga tatbiq 

etish bugunning dolzarb talablaridan biridir.

D.V.Vasilevning fikricha, huquqbuzarliklar 

profilaktikasi va jinoyatchilikka qarshi kurashishda 

xorij tajribasini oʻrganish jamiyatni rivojlantirishning 

muhim yoʻnalishlari va yoʻllarini belgilab olish, 

bashariyatning uzoq tarixiy taraqqiyoti jarayo-

nidagi yanglishuvlar va xato yondashuvlarga qayta 

yoʻl qoʻyilishining oldini olish imkonini beradi [2].

Tadqiqotlar shuni koʻrsatmoqdaki, huquqni 

muhofaza qilish faoliyatini huquqiy tartibga solish 

masalalarini tadqiq etish barcha davrlarda, ay-

niqsa, qonun ustuvorligini, inson huquqlari, erkin-

liklari va qonuniy manfaatlarini taʼminlash, muam-

molarni hal etish jamiyatning asosiy ehtiyoji va 

talabiga aylanib ulgurgan bugungi kunda ham 

huquqshunoslar oldida turgan eng dolzarb vazifa-

lardan biri boʻlib qolmoqda.

Rivojlangan mamlakatlar olimlari oʻzlarining 

ilmiy izlanishlari natijasida erishgan yutuqlarini 

qonunchilikka tatbiq etish yoʻli bilan ushbu muam-

moni bartaraf etish, aholi oʻrtasida huquqbuzar-

liklarning oldini olish borasida koʻplab chora-

tadbirlarni amalga oshirmoqdalar. Jumladan, 

Rossiya Federatsiyasi qonunchiligida huquq-

buzarliklarning umumiy profilaktikasi ularni keltirib 

chiqaruvchi sabablar va sodir etilishiga imkon 

bergan yoki osonlashtirgan sharoitlarni aniqlash va 

bartaraf etishga, shuningdek, fuqarolarning huqu-

qiy ongini rivojlantirish va huquqiy bilimini oshi-

rishga yoʻnaltirilgan [3]. 

Rossiya Federatsiyasi Konstitutsiyasining 72-

moddasiga muvofiq, qonuniylik, huquq-tartibot, 

jamoat xavfsizligini taʼminlash, shuningdek huquq-

buzarliklar profilaktikasi Rossiya Federatsiyasi va 

subyektlarining birgalikdagi boshqaruvida amalga 

oshiriladi. Ijroiya hokimiyatiga rahbarlikni amalga 

oshirish asosida Prezident va hukumat qonuniylik, 

fuqarolarning huquq va erkinliklarini taʼminlash, 

mulkchilik va jamoat tartibini qoʻriqlash boʻyicha 

tashkiliy-boshqaruv chora-tadbirlarini amalga 

oshiradi, shuningdek jinoiy-huquqiy siyosatning 

asosiy yoʻnalishlari, resurslarini belgilaydi [4].

Rossiya Federatsiyasi IIV Federatsiya tarki-

biga kiruvchi respublikalar IIVlari, oʻlkalar, viloyat-

lar va federal darajadagi shaharlar ichki ishlar bosh 

boshqarmalari, boshqarmalari va boʻlimlari, 

avtonom viloyatlar va okruglar, tuman va shahar 

ichki ishlar organlari, temiryoʻl, havo va suv trans-

porti tarmoq ichki ishlar organlari, taʼlim muas-

sasalari va ilmiy-tadqiqot markazlari, ichki qoʻshin-

lar hamda tizimga kiruvchi boshqa tarkibiy tuzil-

malarning faoliyatiga rahbarlik qiladi [5].

Rossiya Federatsiyasining 2011-yil 7-fevralda 

qabul qilgan “Politsiya toʻgʻrisida”gi qonunida bel-

gilanganidek, politsiya ijroiya hokimiyati federal 

organining ichki ishlar sohasidagi yagona markaz-

lashgan tizimi tarkibiy qismi hisoblanib, faoliyati-

ning asosiy yoʻnalishlari quyidagilardan iborat: 

– shaxs, jamiyat va davlatni huquqqa xilof 

tajovuzlardan himoya qilish; 

– jinoyat va maʼmuriy huquqbuzarliklarning 

barvaqt oldini olish va fosh etish; 

– jinoyatlarni aniqlash va ochish, jinoyat ishlari 

boʻyicha surishtiruvni amalga oshirish; 

– qidiruvni tashkil etish; 

– maʼmuriy huquqbuzarliklar toʻgʻrisidagi ish-

larni yuritish va maʼmuriy jazolarni ijro etish; 

– jamoat joylarida huquq-tartibotni taʼminlash; 

– yoʻl harakati xavfsizligini taʼminlash; 

– qurol savdosi sohasidagi Rossiya Federat-

siyasi qonunchiligiga rioya etilishi ustidan nazo-

ratni amalga oshirish; 

– xususiy detektivlik va qoʻriqlash faoliyati so-

hasidagi Rossiya Federatsiyasi qonunchiligiga 

rioya etilishi ustidan nazoratni amalga oshirish; 

– mulk va obyektlarni qoʻriqlash; 

– jabrlanuvchilar, guvohlar va jinoyatga oid sud 

ishi yurituvidagi boshqa ishtirokchilar, sudyalar, 

prokurorlar, tergovchilar va huquqni muhofaza 

qiluvchi va nazorat organlarining boshqa man-

sabdor shaxslari hamda qoʻriqlanishi talab etila-

digan boshqa shaxslarni davlat himoyasi bilan 

taʼminlash; 

– ekspert-kriminalistik faoliyatni amalga 

oshirish [6].

Buyuk Britaniyada patrullik naryadlari xizmat 

faoliyati mobaynida huquqbuzarliklarning barvaqt 

oldini olish maqsadida yoʻl harakatini tartibga 

soladilar va nazorat qiladilar, yashiringan jinoyat-

chilarni qidirib topishda ishtirok etadilar, boshqa 

tarmoq xizmatlari uchun kerakli maʼlumotlarni 

toʻplaydilar hamda turli favqulodda vaziyatlarda 

fuqarolarga yordam koʻrsatadilar. Rivojlangan 

mamlakatlar politsiyasining patrullik xizmatlariga 

zamonaviy texnik taʼminot xos boʻlib, bu naryad-

larning yuqori safarbarligiga erishish imkonini 

beradi. Masalan, Londonning eng chekka provin-

siyasidan jinoyat haqida xabar tushgach, patrul 

boʻlinmasi dispetcherlik punktidan oʻrtacha 2,5–3 

minut ichida voqea joyiga yetib borishga qodir. 

Patrul naryadlari axborot taʼminotiga ham 

katta eʼtibor qaratilgan. Ular aloqa vositalari va 

kompyuter texnikasi bilan yaxshi qurollangani bois 

kerakli maʼlumotni axborot markazi maʼlumotlar 

bazasidan tezda olish imkoniyatiga ega. Keyingi 

yillarda rivojlangan mamlakatlarda politsiyaning 

jinoyatchilikka qarshi kurashish, huquqbuzarlik-

larning barvaqt oldini olishni amalga oshirish, 

jamoat tartibi va xavfsizligini taʼminlash faoliyatini 

yengillashtirish maqsadida katta koʻchalar va 

posyolkalarda videokuzatuv uskunalari oʻrnatila 

boshlandi. Mazkur kameralarda olingan huquq-

buzarlik yoki jinoyatga oid rasmlar orqali ish olib 

borish politsiyaga katta qulaylik yaratadi. 

Xorijiy davlatlarda huquqbuzarliklarning bar-

vaqt oldini olishni amalga oshirish, jamoat tartibi va 

xavfsizligini taʼminlashda keng qoʻllaniladigan 

usullardan yana biri – huquqbuzarliklarning sabab 

va shart-sharoitlarini aniqlash, “muammoni hal 

qilish” boʻlib, u politsiya tomonidan qoʻllaniladigan 

zamonaviy usullarni oʻz ichiga olgan yangi ish usuli 

hisoblanadi [7].

Belarus Respublikasi qonunchiligida “hu-

quqbuzarliklar profilaktikasi huquqbuzarliklar 

profilaktikasi subyektlarining “Huquqbuzarliklar 

profilaktikasi boʻyicha faoliyatning asoslari toʻgʻ-

risida”gi qonun va boshqa qonun hujjatlarga muvo-

fiq fuqarolarning huquqqa xilof harakatlarni sodir 

etishiga yoʻl qoʻymaslik maqsadida ijtimoiy jarayon 

va ularning sodir etilishiga imkon bergan sharo-

itlarni aniqlash va ularni bartaraf etish boʻyicha 

chora-tadbirlarni ishlab chiqish va amalga oshirish 

faoliyati”[8].

Har bitta davlatning ushbu sohadagi qonun 

hujjatlarini va huquqshunos olimlarining fikrlarini 

tahlil qiladigan boʻlsak, barchasida huquqbuzar-

liklar profilaktikasiga umumiy taʼrif berilganligiga 

guvoh boʻlamiz. Yaʼni ushbu huquqbuzarliklar pro-

filaktikasining qanday amalga oshirilishi, oldiga 

qoʻygan maqsadlari, vazifalari, shuningdek, hu-

quqbuzarliklar profilaktikasi yuzasidan qabul qilin-

gan normativ-huquqiy hujjatlarning protsessual 

huquqda oʻz aksini qay tarzda topishi va kelajakda 

qanday natijalarga erishishi koʻrsatilgan.

Qiyosiy-huquqiy tahlil shundan dalolat bera-

diki, oʻrganilgan xorijiy davlatlar qonunchiligida 

“huquqbuzarliklar” tushunchasiga berilgan taʼriflar 

milliy qonunchilikdagi taʼrif bilan mazmunan mos 

keladi. Jumladan:

Rossiya Federatsiyasining 2016-yil 23-iyunda 

qabul qilingan “Rossiya Federatsiyasida huquq-

buzarliklar profilaktikasi tizimining asoslari toʻgʻ-

risida”gi Federal qonunida “maʼmuriy yoki jinoiy ja-

vobgarlikka tortishga asos boʻluvchi gʻayrihuquqiy 

qilmish (harakat, harakatsizlik) maʼmuriy huquq-

buzarlik yoki jinoyat”;

Belarus Respublikasining 2014-yil 4-yanvarda 

qabul qilingan “Huquqbuzarliklar profilaktikasi 

boʻyicha faoliyatning asoslari toʻgʻrisida”gi qonu-

nida “sodir etilganligi uchun maʼmuriy yoki jinoiy 

javobgarlik nazarda tutilgan, aybli, gʻayrihuquqiy 

harakat (harakatsizlik)” sifatida taʼriflangan.

Ahamiyat berilsa, “huquqbuzarlik; tushun-

chasini taʼriflashda Oʻzbekiston va Rossiya Fede-

ratsiyasi qonunlarida gʻayrihuquqiy qilmish (hara-

kat yoki harakatsizlik) tushunchasi, Belarus Res-

publikasi qonunida gʻayrihuquqiy harakat (hara-

katsizlik) tushunchasi qoʻllanilgan.

Fikrimizcha, Belarus Respublikasi qonunidagi 

ushbu yondashuv qoʻllab-quvvatlanishga loyiqdir. 

Darhaqiqat, Oʻzbek tilining izohli lugʻatida “qilmish” 

tushunchasi “qilingan ish”, “nojoʻya ish”, “harakat”, 

“faoliyat” maʼnolarini anglatadi. Shunga asoslan-

gan holda aytish mumkinki, qilmish faqat mexanik 

harakatda ifodalanadi. Harakatsizlikni qilmish 

sifatida baholash munozaralidir.

Oʻtkazilgan tahlillarni umumlashtirib, shunday 

xulosaga kelish mumkin: huquqbuzarlik – sodir 

etilganligi uchun maʼmuriy yoki jinoiy javobgarlik 

nazarda tutilgan, aybli, gʻayrihuquqiy harakat yoki 

harakatsizlik.

Tadqiqot jarayonida Oʻzbekiston Respublika-

sining “Huquqbuzarliklar profilaktikasi toʻgʻrisida”gi 

qonuni va mazkur qonun bilan tartibga solinadigan 

munosabatlar tahlili bilan bir qatorda, ayrim xorijiy 

davlatlarning huquqbuzarliklar profilaktikasi fao-

liyati tizimini tartibga soluvchi normativ-huquqiy 

hujjatlar ham tahlil qilindi. 

Xususan, Rossiya Federatsiyasining 2016-yil 

23-iyunda qabul qilingan “Rossiya Federatsiyasida 

huquqbuzarliklarning oldini olish tizimining asoslari 

toʻgʻrisida”gi [9] Federal qonunining 2-moddasida 

huquqbuzarliklar profilaktikasi – huquqbuzarliklar 

sodir etilishiga imkon berayotgan sabablar va 

shart-sharoitlarni aniqlash hamda bartaraf etishga, 

shuningdek, huquqbuzarliklar yoki jamiyatga zid 

xatti-harakatlarning oldini olish maqsadida shaxs-

larga tarbiyaviy taʼsir koʻrsatishga qaratilgan 

ijtimoiy, huquqiy, tashkiliy, axborot va boshqa 

xususiyatdagi chora-tadbirlar majmuasi sifatida 

belgilangan. 

Rossiya Federatsiyasida huquqbuzarliklar-

ning oldini olish tizimi sohasidagi davlat siyosa-

tining asosiy yoʻnalishlari Prezident tomonidan 

belgilanadi. Rossiya Federatsiyasida huquqbuzar-

liklarning oldini olish tizimining huquqiy  asoslari 

mamlakat Konstitutsiyasi va xalqaro huquqning 

umumeʼtirof etilgan prinsiplari va normalari, 

xalqaro shartnomalar, federal konstitutsiyaviy 

qonunlar, 2016-yil 23-iyunda qabul qilingan   

“Rossiya Federatsiyasida huquqbuzarliklarning 

oldini olish tizimining asoslari toʻgʻrisida” qonun va 

boshqalar, Prezidentning normativ-huquqiy huj-

jatlari, Rossiya Federatsiyasi hukumati, federal ijro 

etuvchi hokimiyat organlarining normativ-huquqiy 

hujjatlari, shuningdek Rossiya Federatsiyasi sub-

yektlarining normativ-huquqiy hujjatlari va jinoyat-

chilik sohasidagi masalalarni tartibga soluvchi 

mahalliy davlat hokimiyati organlarining normativ-

huquqiy hujjatlari bilan tartibga solinadi [10]. 

“Rossiya Federatsiyasida huquqbuzarliklar-

ning oldini olish tizimining asoslari toʻgʻrisida”gi 

qonunga muvofiq huquqbuzarliklarning oldini 

olishning maqsadi shaxs, jamiyat va davlatni 

noqonuniy tajovuzlardan himoya qilishdir. Mazkur 

qonunga asosan profilaktik tadbirlarning turlari 

(umumiy va yakka tartibdagi): 

1) huquqbuzarliklarni keltirib chiqaradigan 

ijtimoiy-iqtisodiy, huquqiy va boshqa sabablarni va 

shart-sharoitlarni aniqlash, oʻrganish, yoʻq qilish 

(minimallashtirish, zararsizlantirish)ga qaratilgan 

huquqbuzarliklarning umumiy oldini olish yoki 

federal, mintaqaviy, mahalliy va idoraviy darajalar, 

shuningdek fuqarolarning huquqiy ongi darajasini 

oshirish; 

2) shaxslarning xatti-harakatlarini ijobiy 

tuzatish, kriminogen faktlarni yoʻq qilish yoki zarar-

sizlantirish maqsadida huquqbuzarliklarning oldini 

olish tizimining subyektlari tomonidan shaxsning 

jinoyatgacha boʻlgan xatti-harakatlari faktlari 

asosida amalga oshiriladigan huquqbuzarlik-

larning individual profilaktikasi. 

Qonunga koʻra profilaktik taʼsir koʻrsatish 

shakllari quyidagilar:

– huquqiy maʼrifat va huquqiy axborot berish – 

fuqarolarga qonunlar, huquq va majburiyatlar 

haqida maʼlumot berish;

– profilaktik suhbat – shaxs bilan huquq-

buzarliklarning oldini olishga qaratilgan shaxsiy 

muloqot;

– rasmiy ogohlantirish – huquqbuzarlik yoki 

jamiyatga zid xatti-harakatlarni davom ettirishga 

yoʻl qoʻyib boʻlmasligi toʻgʻrisida eʼlon;

– profilaktik hisobga olish – huquqbuzarlikka 

moyil shaxslarni roʻyxatga olish va kuzatib borish;

– taqdimnoma kiritish – huquqbuzarlikka olib 

keladigan sabab va shart-sharoitlarni bartaraf etish 

boʻyicha takliflar;

– profilaktik nazorat – shaxslarning xatti-

harakatlarini kuzatib, huquqbuzarliklar sodir boʻli-

shining oldini olish;

– ijtimoiy moslashuv – shaxslarni jamiyatga 

qoʻshib, ijtimoiy muhitga moslashtirish;

– qayta ijtimoiylashuv (resotsializatsiya) – 

huquqbuzarlikka moyil shaxslarning ijtimoiy faoli-

yatini tiklash;

– ijtimoiy reabilitatsiya – huquqbuzarlikdan 

jabr koʻrgan shaxslarning jamiyatdagi faoliyatini 

tiklash va qoʻllab-quvvatlash;

– yordam koʻrsatish – huquqbuzarlikdan jabr 

koʻrgan yoki shunday xavf ostida boʻlgan shaxs-

larga yordam berish [11].

Qonun hujjatlarida belgilangan tartibda profi-

laktika tizimi subyektlari tomonidan qoʻllaniladigan 

huquqbuzarliklarning individual profilaktikasining 

boshqa choralari  ham kiradi. 

Belarus Respublikasida huquqbuzarliklarning 

oldini olish 2014-yil 4-yanvarda qabul qilingan 

“Huquqbuzarliklar profilaktikasi boʻyicha faoliyat-

ning asoslari toʻgʻrisida”gi qonun bilan tartibga 

solinadi [11].

Mazkur qonunning 6-moddasiga asosan hu-

quqbuzarliklar profilaktikasi subyektlari: ichki ishlar 

organlari; prokuratura organlari;  davlat xavfsizlik 

organlari; chegara xizmati organlari; bojxona 

organlari; davlat muhofazasi organi; Davlat 

nazorat qoʻmitasi; favqulodda vaziyatlar boʻyicha 

organlari va boʻlimlari; Qurolli Kuchlar, Ichki ishlar 

vazirligining ichki qoʻshinlari, boshqa davlat harbiy 

tuzilmalari va harbiylashtirilgan tashkilotlar; mahal-

liy ijro etuvchi va maʼmuriy organlar; Sogʻliqni 

saqlash vazirligi, viloyat ijroiya qoʻmitalarining 

tarkibiy boʻlinmalari; Taʼlim vazirligi; Mehnat va 

aholini ijtimoiy muhofaza qilish vazirligi, ijtimoiy 

xizmat koʻrsatish muassasalari; Adliya vazirligi, 

viloyat ijroiya qoʻmitalarining tarkibiy boʻlinmalari, 

Minsk shahar Ijroiya qoʻmitasi, odil sudlov soha-

sida davlat va hokimiyat vakolatlarini amalga 

oshiradi; Prezident huzuridagi Hayvonot dunyosi 

va florani muhofaza qilish davlat inspeksiyasi; 

davlat ommaviy axborot vositalari tahririyatlari 

vazifalari yuklatilgan yuridik shaxslar; huquqni 

muhofaza qilish jamoat punktlari kengashlari; 

ixtiyoriy otryadlar; jamoat birlashmalari va boshqa 

tashkilotlar. 

Huquqbuzarliklarning oldini olish boʻyicha 

tadbirlarni muvofiqlashtirish Belarus Respublikasi 

Bosh prokurori hamda hududiy va transport pro-

kuraturalarining boʻysunuvchi prokurorlari tomo-

nidan, shu jumladan jinoyatchilik va korrupsiyaga 

qarshi kurashish boʻyicha muvofiqlashtiruvchi 

kengashlar tomonidan olib boriladi [12].

Germaniyada huquqbuzarliklarning oldini 

olish birlamchi, ikkilamchi va uchinchi darajali 

profilaktikaga ajratiladi [13]. Birlamchi omil huquq-

buzarliklarning oldini olishda ijtimoiylik adolat 

tuygʻusini shakllantirishga muhim ahamiyat kasb 

etadi. Ikkilamchi omil politsiya tomonidan amalga 

oshiriladi va huquqbuzarliklardan saqlanishning 

qonuniy vositalari bilan bogʻliq. Uchinchi darajali 

profilaktika – bu huquqbuzarlarni jazolash va qayta 

ijtimoiy hayotga moslashtirish jarayonida qoʻl-

laniladigan profilaktika choralar va vositalar 

yigʻindisidan iborat. 

Germaniya politsiya amaliyotida huquq-

buzarliklar koʻpincha himoyasiz jabrlanuvchi yoki 

obyekt bilan uchrashganda sodir etiladi degan 

qarash keng targʻib qilinadi. Shuning uchun pro-

filaktika choralari huquqbuzarga yoki xavfsizlik 

tizimiga yoki potensial jabrlanuvchiga (individual, 

umumiy va jabrlanuvchining profilaktikasi) qara-

tilgan boʻlishi kerak. Ushbu uchlikda himoya pro-

filaktikasi va uning oʻzini oʻzi himoya qilishga 

qaratilgan aholi bilan maqsadli ishlashga alohida 

eʼtibor qaratilmoqda. Xuddi shu maqsadda hozirgi 

kunda ham huquqbuzarliklarning oldini olish 

boʻyicha maslahatlarni bepul tarqatish, radioeshit-

tirishlar va televizion dasturlarda namoyish etish 

amaliyoti keng tarqalgan. 

Xususan, politsiya tomonidan “Politsiya mas-

lahat beradi” nomli huquqbuzarliklarning oldini 

olish boʻyicha maxsus dastur mavjud boʻlib, uning 

asosiy gʻoyasi politsiya xodimining jamoatchilik 

bilan keng aloqasini taʼminlash hisoblanadi [14].

Buyuk Britaniyada huquqbuzarliklarning oldini 

olish uchun minimal standartlar ishlab chiqilgan boʻ-

lib, aholining politsiya bilan hamkorligini oshirish 

uchun keng koʻlamli maxsus chora-tadbirlar amal-

ga oshirib kelinmoqda. Xususan, fuqarolarning 

patrul xizmatida hamda huquqbuzarliklar sodir 

etilgan joylarda maxsus navbatchilik qilish ama-

liyoti yoʻlga qoʻyilgan. Hatto, politsiya ishida ishtirok 

etish fikrini bildirgan faol aholi vakillari uchun 

politsiya transport vositalarida harakatlanish, 

politsiya kiyimlarida boʻlish (nishonlar va xizmat 

lavozimlarisiz), radioaloqa vositalaridan foyda-

lanish, tayoqchalar, kishan va hatto qurollarni olib 

yurish huquqlariga ega boʻlish amaliyoti ham yoʻlga 

qoʻyilgan. Mazkur huquqlarning berilishi ortida 

politsiya ishida ishtirok etuvchi fuqarolar tomo-

nidan huquqbuzarliklarning oldini olishda xavfsiz-

ligini taʼminlash bilan bir qatorda, ularni maxsus 

organlar zimmasidagi masʼuliyat hissini uygʻo-

tishga xizmat qiladi deb baholanib, hukumat 

tomonidan bunday chora-tadbirlarning barchasi 

jamiyat va davlat tomonidan qoʻllab-quvvatlanib 

kelinmoqda [15].

Amerika Qoʻshma Shtatlarida huquqbuzar-

liklarni profilaktika qilish choralarining uchta modeli 

mavjud: davlat muassasasi modeli, individual 

xavfsizlik modeli va atrof muhitga taʼsir qilish 

modeli.

Masalan, baʼzi shtatlarda fuqarolarning hu-

quqni muhofaza qilish organlarida ishtirok etishi 

orqali oʻgʻrilik jinoyatlarining sodir etilishi 30 foizga 

kamayishiga erishilgan [16]. AQSH politsiya depar-

tamentlari faoliyatini tekshirgan koʻplab komis-

siyalar ushbu tuzilmalar aholidan ajratilgan va 

mamlakatda huquqbuzarliklar holatining rivojla-

nishini nazorat qila olmaydilar, degan xulosaga 

kelishdi. Yangi strategiya jamoatchilik politsiyasi 

deb ataladi. Unga koʻra, politsiyaning asosiy 

vazifasi huquqbuzarliklar profilaktikasida faol 

boʻlish, hodisalar haqidagi xabarlarga javob ber-

maslikdir. Asosiy urgʻu aholi yashaydigan joylarda 

politsiyachilar mavjudligini namoyish etishga 

qaratilgan. 

AQSHda jinoyatchilikning oldini olishda polit-

siya va jamoat hamkorligi zamonaviy texnolo-

giyalar yordamida amalga oshiriladi. 

 “Community Policing” dasturi – politsiyaning 

mahalliy aholi bilan yaqin hamkorligi, bu huquqbu-

zarliklarning oldini olishda jamoatchilik ishtirokini 

oshiradi. 

Smart texnologiyalar – yuqori aniqlikdagi 

videokameralar, sunʼiy intellekt yordamida jino-

yatni bashorat qilish tizimlari, politsiya patrul 

mashinalarida real vaqtda maʼlumotlarni qayta 

ishlash imkoniyati [17]. 

Xorijiy mamlakatlar tajribasida huquqbuzarlik 

profilaktikasini amalga oshirish faoliyatida huquq-

tartibot idoralarini emas, balki huquqbuzarlik-

larning bartaraf etilishidan koʻproq manfaatdor 

boʻlgan ijtimoiy muhit va aholining ahamiyati 

muhim ekanligiga eʼtibor qaratiladi. Politsiyaning 

asosiy maqsadi aholini jinoyatchilikdan ogohlan-

tirishga qaratilgan. Buni Amerika koʻchalarda 

patrul politsiyasining muntazamligi, fuqarolar 

orasida jamoat joylarda huquqbuzarlikka yoʻl 

qoʻymaslik toʻgʻrisida faol tushuntirish ishlarining 

olib borilishi, huquqbuzarlar va jinoyatchilarning 

maʼlumot olish vositalari toʻgʻrisida aholi bilan birga 

harakat olib borishlarida kuzatish mumkin. 

AQSH politsiya organlarining yetarli moliya-

lashtirilishi ularni aholini huquqni himoya qilish 

ishlariga jalb qilishlariga imkon beradi. Politsiya 

organlari bilan jinoyatchilarni qidirishga faol 

qatnashgan fuqarolar va koʻngilli jamoatchilik 

klublari aʼzolariga pul mukofotlari, faxriy yorliqlar, 

sovgʻalar, esdalik nishonlarining berilishi va 

boshqalar shular jumlasidandir. 

Barcha oʻquv muassasalarida – boshlangʻich 

maktabdan oliy oʻquv yurtlarigacha – amaliy 

viktimologiya mashgʻulotlari oʻtkaziladi. Xohlov-

chilar faqatgina maʼruza tinglamasdan, maxsus 

treninglarda qatnashib oʻzini oʻz himoya qilish, 

ekstremal vaziyatlarda oʻzini tutish malakalarini 

oʻzlashtirishlari mumkin [18]. 

Amerika olimlarining viktimologiya boʻyicha 

ishlanmalari fuqarolarda katta qiziqish uygʻot-

moqda. Ular fuqarolarga turli vaziyatlarda oʻzini 

tutish toʻgʻrisida qulay tavsiyalar beradi. Xususan, 

“Siz birinchi marta begona shahardasiz”, “Kechki 

sayr” metodlari shular jumlasidandir. 

Shu bilan birga, politsiya odamlarga yaqinroq 

boʻlish uchun avtoulovlardan foydalanishni deyarli 

tark etdi. Xuddi shu maqsadda ular velosipedlar-

dan yoki piyoda patruldan foydalanishni boshla-

dilar. Bu esa, oʻz navbatida, davlat tomonidan 

mazkur sohaga katta xarajat ajratmasdan sohani 

rivojlantirishga xizmat qilmoqda.

Fikrimizcha, rivojlangan mamlakatlar tajriba-

sidan foydalangan holda, Oʻzbekistonda ham 

huquqbuzarliklarning oldini olishga xususiy 

sektorni jalb etish va xususiy amaliyot bilan 

shugʻullanuvchi izquvarlar faoliyatini qoʻllab-

quvvatlash orqali huquqbuzarlik va jinoyatchi-

likning sezilarli darajada kamayishiga erishish 

mumkin. 

Xulosa qilib aytganda, xorijiy davlatlarning 

huquqbuzarliklar profilaktikasi sohasidagi tajribasi 

ushbu faoliyatni samarali tashkil etishda faqat 

huquqni muhofaza qiluvchi organlar emas, balki 

jamiyat, fuqarolik institutlari va aholining faol 

ishtiroki ham muhim ahamiyat kasb etishini 

koʻrsatadi. Rivojlangan davlatlar amaliyoti shuni 

tasdiqlaydiki, huquqbuzarliklarning oldini olishga 

kompleks yondashuvni qoʻllash, yaʼni huquqiy, 

ijtimoiy, tashkiliy, axborot va psixologik choralarni 

uygʻunlashtirish orqali jinoyatchilik darajasini 

sezilarli kamaytirishga erishish mumkin.

Qiyosiy-huquqiy tahlil natijasida Rossiya 

Federatsiyasi, Belarus Respublikasi, Germaniya, 

Buyuk Britaniya va Amerika Qoʻshma Shtatlarida 

huquqbuzarliklar profilaktikasining oʻziga xos 

modellari shakllanganligi aniqlandi. Xususan, 

Rossiya Federatsiyasida profilaktika faoliyati 

markazlashgan davlat boshqaruvi asosida tashkil 

etilgan boʻlsa, Germaniyada birlamchi, ikkilamchi 

va uchinchi darajali profilaktika tizimi samarali 

qoʻllaniladi. Buyuk Britaniya hamda AQSHda esa 

jamoatchilik bilan hamkorlikka asoslangan “Com-

munity policing” modeli va zamonaviy texnologi-

yalar yordamida profilaktika faoliyatini amalga 

oshirish ustuvor yoʻnalish sifatida namoyon 

boʻlmoqda.

Tahlillar shuni koʻrsatdiki, xorijiy davlatlar 

qonunchiligida huquqbuzarliklarning oldini 

olishning asosiy maqsadi shaxs, jamiyat va 

davlatni gʻayrihuquqiy tajovuzlardan himoya qilish, 

huquqbuzarliklarning sabab va shart-sharoitlarini 

aniqlash hamda ularni bartaraf etishdan iboratdir. 

Shu bilan birga, ushbu davlatlarda huquqiy maʼ-

rifatni oshirish, aholining huquqiy ongini shakl-

lantirish, profilaktik hisob, profilaktik nazorat, 

ijtimoiy moslashtirish va reabilitatsiya kabi chora-

tadbirlarga alohida eʼtibor qaratilgan.

Maqolada oʻrganilgan xorijiy tajribalar asosida 

Oʻzbekiston Respublikasida ham jamoatchilik 

ishtirokini kengaytirish, profilaktik faoliyatga zamo-

naviy axborot-kommunikatsiya texnologiyalarini 

joriy etish, sunʼiy intellekt va videokuzatuv tizim-

laridan foydalanish, fuqarolarning huquqiy mada-

niyatini oshirish hamda xususiy sektor va nodavlat 

tashkilotlarning ishtirokini kuchaytirish muhim 

ahamiyatga ega.

Bundan tashqari, “huquqbuzarlik” tushun-

chasini qonunchilikda “gʻayrihuquqiy harakat yoki 

harakatsizlik” sifatida ifodalash nazariy va amaliy 

jihatdan maqsadga muvofiq ekanligi asoslandi. 

Chunki “qilmish” tushunchasi ayrim hollarda faqat 

faol harakatni anglatishi mumkin boʻlib, hara-

katsizlikni qamrab olishda munozarali holatlarni 

yuzaga keltiradi.

